
TIJORAT BANKLARI KAPITALIDAGI DAVLAT 
ULUSHINI KAMAYTIRISH YOʻLLARI

Vasiyev Alisher Samiyevich
TDIU Bank ishi kafedrasi dosenti

Annotatsiya: Maqolada tijorat banklari kapitali elementlari, etarliligiga qoʻyilgan me'yoriy talablari kabi masalalar ochib 
berilgan. Tijorat banklari kapitali holati tahlil qilinib davlat ulushini kamaytirish boʻyicha amaliy takliflar berilgan.

Kalit soʻzlar: tijorat bank, davlat ulushi, kapital, aktiv, passiv, kredit, sof foyda, likvidlilik.
Abstract: The article reveals such issues as the elements of the capital of commercial banks, regulatory requirements for 
their sufficiency. The state of the capital of commercial banks is analyzed and practical proposals are made to reduce the 
share of the state.

Key words: commercial bank, state share, capital, asset, liability, credit, net profit, liquidity.
Аннотация: В статье раскрываются такие вопросы, как элементы капитала коммерческих банков, нормативные 
требования к их достаточности. Анализируется состояние капитала коммерческих банков и вносятся практические 
предложения по уменьшению доли государства.

Ключевые слова: коммерческий банк, государственная доля, капитал, актив, пассив, кредит, чистая прибыль, 
ликвидность.

K I R I S H
Xalqaro moliya-kredit munosabatlari va dunyo iqtisodiyotining globallashuvi, shuningdek xalqaro va 

mahalliy doirada banklar oʻrtasida raqobatning keskinlashuvi ularning kapitallashuv darajasini oshirishning 
dolzarb masalalarini yuzaga chiqarmoqda. Chunki, kapital banklar faoliyatida kutilmaganda vujudga kelishi 
mumkin boʻlgan zararlardan himoya qilish va aktiv operasiyalari boʻyicha tegishli me’yorlarni aniqlashda asosiy 
moliyaviy manba hisoblanadi. Xalqaro amaliyotda jahon moliyaviy iqtisodiy inqirozidan soʻng bu masalaga jiddiy 
e’tibor berilishiga qaramasadan qator muammoli holatlar yuz bermoqda. Xususan, “Xalqaro Bazel qoʻmitasi 
tomonidan kapitalning konservasion buferini 1,8 foizdan 2,5 foizga, asosiy kapitalga boʻlgan talabni 6,3 foizdan 
7,0 foizga, umumiy kapitalga boʻlgan talabni esa 9,8 foizdan 10,5 foizga oshirganligi”, bundan tashqari banklar 
tomonidan operasion risk talablarini buzganligi uchun qoʻllanilgan jarimalar 58 mlrd. evro va 65 mlrd. evrodan 
oshganligi, bu masalaning yana ham jiddiyligidan dalolat beradi.

Oʻzbekiston bank tizimida amalga oshirilayotgan samarali iqtisodiy islohotlar jumladan, Oʻzbekiston 
Respublikasi Prezidentining 2020 yil 12 maydagi “2020 – 2025 yillarga moʻljallangan Oʻzbekiston 
Respublikasining bank tizimini isloh qilish strategiyasi toʻgʻrisida”gi PF-5992 sonli Farmonida – Moliyaviy 
sektorni izchil isloh qilish davomida qator chora-tadbirlar amalga oshirilishi, ilgʻor bank biznesini yuritish hamda 
ushbu sektorda raqobat muhitini kuchaytirish uchun zarur sharoitlar yaratilishi belgilangan. Xususan, xalqaro 
standartlarga muvofiq keladigan va moliyaviy sohaga xorijiy investisiyalar kiritish uchun jozibador huquqiy 
muhitni yaratadigan Oʻzbekiston Respublikasining “Oʻzbekiston Respublikasining Markaziy banki toʻgʻrisida”gi, 
“Banklar va bank faoliyati toʻgʻrisida”gi, “Valyutani tartibga solish toʻgʻrisida”gi hamda “Toʻlovlar va toʻlov tizimlari 
toʻgʻrisida”gi yangilangan qonunlari qabul qilindi. Tijorat banklari kapitallashuv darajasini oshirish, xususan, 
banklarning kapitalini barqaror manbalar hisobidan oshirish, bunda daromadning rolini oshirish, banklar kapitali 
tarkibida davlat ulushini kamaytirish, banklarning aksiyalarini aholi va yuridik tashkilotlarga sotish mexanizmini 
joriy etish va shaffofligini oshirish bilan bogʻliq muammolarni hal etishga asosiy e’tibor qaratilmoqda. Bunda 
tijorat banklari kapitallashuv darajasini oshirish boʻyicha mavjud muammolarni aniqlash va ularni echimini 
topish muhim masalalaridan biri etib belgilangan.

M A V Z U G A  O I D  A D A B I Y O T L A R  T A H L I L I
Tijorat banklari kapitalining mohiyati, tarkibi uning etarliligi va kapitallashuv darajasini takomillashtirish 

masalalari xorijlik klassik va zamonaviy iqtisodchi olimlar – A.Smit, K.Marks, I.Traxtenberg, S.Lukash, V.Kiselev, 
O.Lavrushin, J.Matuk, Dj.Barlton, D.Mak-Notton, E.Ridlarning ilmiy ishlarida chuqur tadqiq qilingan.

Tijorat banklari faoliyatini sarmoyasiz, ya’ni etarli darajada kapitallashuvsiz tasavvur qilib boʻlmaydi. Shu 
bois tijorat banklari kapitali dastlab banklarni ochish jarayonida, keyinchalik esa Markaziy bankning iqtisodiy 
normativlarini bajarishda asosiy mezon va bank faoliyatida kutilmaganda vujudga kelishi mumkin boʻlgan 

yoʻqotishlarni qoplashda “himoya yostiqchasi” sifatida muhim moliyaviy manba boʻlib xizmat qiladi. Ushbu 
masalalar jahon moliyaviy-iqtisodiy inqirozidan keyingi sharoitida ham eng dolzarb muammolardan biri boʻlib 
qolmoqda.

Professor I.Traxtenbergning fikricha ham banklar kapital yaratuvchi tashkilot hisoblanadi. Oʻz faoliyatida 
ular kapitalni tashkil etish va uni toʻplash jarayonlarini tezlashtiradi hamda kapitalni qayta taqsimlaydi.

Oʻtgan asrning 30 yillarida olmon olimlaridan A.Gann kapitalning paydo boʻlishi faqat jamgʻarish emas, 
balki kreditlar ajratilishining natijasi ekanligi, kredit ajratish jarayoni kapitalni tashkil etilishiga nisbatan birinchi 
darajali hisoblanishi toʻgʻrisida fikr yuritgan.

Bu erda banklar kredit ajratishlari evaziga olingan daromadlari hisobidan bank kapitalining koʻpayib borish 
jarayoni koʻzda tutilgan. Albatta bankning dastlabki kapitali uning ta’sischilari mablagʻlari evaziga tashkil etiladi, 
lekin uning oʻsib borishida kreditlar ajratish jarayonida hosil boʻladigan foizli daromadlarining oʻrni ham beqiyos 
ekanligiga e’tibor qaratilmoqda.

Masalan rus iqtisodchilari tomonidan tayyorlangan “Moliya-kredit lugʻati”da “Bank kapitali – kapitalistik 
banklar tomonidan jalb qilingan kredit, hisob-kitob va boshqa operasiyalarni bajarishda foydalaniladigan kapital 
mablagʻlar yigʻindisidir” degan ta’rif keltirilgan. Demak, bank kapitali nafaqat uning oʻz mablagʻlari, balki shu 
bilan birga chetdan jalb etilgan mablagʻlardan iborat ekanligi ta’kidlab oʻtilgan.

Bundan tashqari bank faoliyatini boshlash uchun zarur boʻlgan asosiy vosita, ishchi kuchi uchun 
sarflanadigan mablagʻlar ham bank kapitali hisobidan amalga oshiriladi va ular ham kelgusida qoʻshimcha 
daromad keltirilishi uchun xizmat qiladi.

Mahalliy iqtisodchi olimlardan Sh. Abdullaeva va A. Omonovlar bank kapitaliga quyidagicha ta’rif berishgan: 
“Tijorat banklarining kapitali barqaror manbaa boʻlib bankning operasion jarayonida kutilmaganda yuzaga 
keladigan zaralarni qoplash imkoniyatini beruvchi oʻziga xos himoya vositasidir”. Bu erda ham yuqoridagi 
fikrlar kabi bank kapitalining himoya vositasi ekanligiga urgʻu berilgan va uning barqaror manbaa ekanligi e’tirof 
etilgan.

Bizning fikrimizcha bank kapitali toʻgʻrisida toʻxtalganda eng avvalo, uning ta’sischilari tomonidan faoliyat 
yuritish uchun maxsus lisenziya olishga qadar tashkil etilishi lozim boʻlgan mablagʻlarni nazardan chetda 
qoldirmaslik lozim.

T A D Q I Q O T  M E T O D O L O G I YA S I
Tadqiqot davomida monografik tadqiqot usuli orqali Oʻzbekiston tijorat banklari kapitalida davlat ulushini 

kamaytirish yoʻllari tadqiq qilindi. Shuningdek, iqtisodiy-statistik usul yordamida tijorat banklari kapitalida davlat 
ulushini kamaytirish yuzasidan amaliy takliflar keltirilib ushbu yoʻnalish boʻyicha metodikalar ishlab chiqilgan.

T A H L I L  V A  N A T I J A L A R
Hozirgi davrda dunyoning 100 dan ortiq mamlakatlarida tijorat banklari kapitalining tarkibini shakllantirishda 

va uning etarlilik darajasini belgilashda Xalqaro Bazel qoʻmitasi tomonidan ishlab chiqilgan standartlardan asos 
sifatida foydalanilmoqda. Bazel qoʻmitasi faoliyatining asosiy yoʻnalishi bank tizimi uchun oʻz kapitaliga sifat 
va miqdor jihatdan etarli talablarni oʻrnatish yuli bilan mustahkam faoliyatni ta’minlashdan iboratdir. Bu oʻrinda 
asosiy xujjat boʻlib, 1988 yilda Markaziy bank vakillari tomonidan ishlab chiqilgan va 1993 yilda amaliyotga joriy 
qilingan kapital va risk boʻyicha Bazel-I kelishuvi hisoblanib, unda kapital etarliligi me’yorini hisoblash uslubi 
keltirilgan.

Kapital etarliligini aniqlash boʻyicha ishlab chiqilgan mazkur uslub kapital summasi bilan bank aktiv 
operasiyalarining riskliligi oʻrtasida oʻrnatilgan bogʻliqlikka asoslanadi. Ushbu bogʻliqlik oʻz kapitalini riskka 
tortilgan aktivlarning jami miqdoriga yoki potensial kreditlar, investisiyalar hamda boshqa quyilmalar boʻyicha 
yoʻqotishlarning jami miqdoriga nisbati bilan aniqlanadi. Ushbu standartda kapital sifat jihatidan ikkita yirik 
qismga ajratilgan va ularning xar biriga nisbatan etarlilik darajasi aniqlangan. Bazel standarti boʻyicha tijorat 
banklari kapitalining etarliligi aniqlanayotganda ularning aktivlari risk darajasiga koʻra oʻzaro farqlanadi. 
Shuningdek, ushbu standart tijorat banklarining balansdan tashqari aktivlarining risk darajasini ham hisobga 
olgan holda kapital etarliligini ta’minlashni nazarda tutadi.

1 – jadval. Oʻzbekiston Respublikasi tijorat banklari kapitalining tarkibi va dinamikasi, foizda.
Kapital manbalari 2021-yil 2022-yil 2023-yil 2024-yil

Ustav kapitali 68,9 64,6 69,8 61,7
Qoʻshimcha kapital 0,5 0,5 0,3 0,3
Zaxira kapitali 15,3 16,3 8,7 11,0

Taqsimlanmagan foyda 15,3 18,6 12,1 14,9
Joriy yilning sof foydasi 9,1 12,0
Subordinasiyalashgan qarz maj-buriyatlari 9,1 12,0
Jami kapital 100,0 100,0 100,0 100,0

Manba: www.cbu.uz.- internet sayti ma’lumotlari asosida tuzildi.

Shuningdek tahlil qilingan davr mobaynida tijorat banklari jami kapitali tarkibida subordinasiyalashgan qarz 
majburiyatlari hamda konsolidasiyalashgan shoʻ’ba korxonalarga qilingan qoʻyilmalar yuzaga kelmagan. Tijorat 
banklarida subordinasiyalashgan qarz majburiyatlarining mavjud emasligi tijorat banklarining uzoq muddatli 
kreditlar bozoridagi mavqeining zaifligidan dalolat beradi. Chunki subordinasiyalashgan qarz majburiyatlari 
tijorat banklariga uzoq muddatli resurslarni jalb qilishning qulay va kam xarajatli vositasii hisoblanadi (1-jadval).

Bizning fikrimizcha, tijorat banklari jami kapitali tarkibida ustav kapitali ulushini pasayishiga yoʻl qoʻmaslik 
lozim, chunki ushbu manba, birinchidan barqaror manba hisoblanadi, ikkinchidan jalb qilingan mablagʻlarga 
nisbatan arzon moliyaviy mablagʻlardandir. Shuningdek, mamlakatimiz tijorat banklari kapitali tarkibida 
qoʻshimcha kapital ulushini ham pasayishiga yoʻl qoʻymaslik lozim. Tahlil davrida banklarning qoʻshimcha 
kapitalining bank kapitalidagi ulushi ham kam miqdorda 2022 yilda 0,5 foizni tashkil etgan boʻlsa 2023 va 2024 
yil holatiga kelib bu koʻrsatkich 0,2 foizga punktiga kamayib 0,3 foizni, ya’ni ushbu ma’nbaning ulushi juda 
past darajani tashkil etadi, bu albatta mamlakatimiz tijorat banklari aksiyalarining moliya bozorlarida nufuzi 
pastligidan va oldi-sotdi jarayoni shaffofsiz ekanligidan dalolat beradi.

Xalqaro bank amaliyotida raqamli texnologiyalarning joriy etilishi mamlakatimiz tijorat banklarining ham 
jahon bank tizimiga integrasiyalashuvini jadallashtirishni talab etmoqda. Ammo, bank sohasidagi hozirgi holat 
tahlili bank sektorida davlatning yuqori darajadagi aralashuvi, davlat ishtirokidagi banklarda menejment va 
tavakkalchiliklarni boshqarish sifatining etarli emasligi, iqtisodiyotda moliyaviy vositachilikning past darajasi 
kabi bank sektorini iqtisodiy yangilanishlar va jamiyat ehtiyojlariga mos ravishda rivojlantirishga toʻsqinlik 
qilayotgan qator tizimli muammolar mavjudligini koʻrsatmoqda. Oʻzbekistonda faoliyat yuritayotgan jami 33 ta 
bankdan 13 tasining kapitalida davlat ishtiroki mavjud boʻlib, ularning kapitali bank tizimi jami kapitalning 87 
foizidan koʻprogʻini, aktivlari esa umumiy aktivlarning 85 foizidan koʻprogʻini tashkil qiladi. Davlat ulushining 
bank sohasida yuqoriligi banklararo raqobat va bank xizmatlari sifatiga salbiy ta’sir qiladi. Bank sohasida davlat 
ulushini kamaytirish, banklarni transformasiya qilish va xizmat koʻrsatish sohasi yaqin boʻlgan banklarni qoʻshish 
orqali faoliyatini optimallashtirish hozirgi kundagi dolzarb masalalardandir. Yuqorida keltirilgan kamchiliklarni 
bartaraf etish avvalo, tijorat banklarini baholashdan boshlanadi. Tijorat banklarini bozor qiymatida baholash 
orqali bankning joriy holatining tahlili, uning korporativ boshqaruvining bank foydasiga ta’siri, bank aksiyalarining 
foydalilik darajasi, bankning kelajakda oʻz aksiyadorlariga keltirishi mumkin boʻlgan foydasi va boshqalar tahlili 
amalga oshiriladi.

Shunisi ahamiyatga molikki, jahon moliyaviy-iqtisodiy inqirozi va uning xalqaro bank tizimiga salbiy ta’siri, 
bank faoliyatini tartibga solishdagi mavjud nuqson va kamchiliklar, umuman olganda, inqiroz saboqlaridan 
kelib chiqib, banklarda likvidlilikni tartibga solishga nisbatan talablarni kuchaytirish xalqaro bank hamjamiyati 
tomonidan ustuvor yoʻnalishlardan biri sifatida e’tirof etilmoqda. Xususan, Bank nazorati boʻyicha Bazel 
qoʻmitasining “Bazel-3” deya atalmish yangi talablarining muhim tarkibiy qismi hisoblangan “Likvidlilik riskini 
oʻlchash, standartlar va monitoring boʻyicha xalqaro yondashuvlar” nomli hujjatda tijorat banklari likvidliligini 
tartibga solishni tubdan isloh qilish boʻyicha yangicha yondashuvlar berilgan.

X U L O S A  V A  T A K L I F L A R
Mazkur maqolada tijorat banklari kapitalida davlat ulushini kamaytirish boʻyicha olib borgan tahlillar va 

kelingan xulosalar natijasida quyidagi taklif va tavsiyalar ishlab chiqildi:
1. Tijorat banklari kapitali nafaqat ular uchun “himoya vositasi” balki uzoq muddatli investisiyalarni amalga 

oshirish manbaasi sifatida xizmat qilmoqda. Chunki bank kapitali banklar uchun nafaqat faoliyatni tashkil etish 
asosi, uni rivojlantirish, faoliyatini kengaytirish manbaasi boʻlib qolmoqda. Shu bois banklarning kapitallashuv 
darajasini barqaror manbalar sifatidan doimiy ravishda oshirib borish lozim.

2. Banklarning kapitallashuvi jarayonlarida ular faoliyatining daromadliligi asos boʻlib hisoblanadi. Tadqiqot 
natijalari shuni koʻrsatadiki, bank kapitali tarkibining 57 foizdan ortigʻi toʻgʻridan –toʻgʻri bank faoliyatidan olingan 
daromadlardan tashkil topadi, qolgan 43 foizini tashkil etuvchi elementlar aksiyadorlarning pul mablagʻlari 
hisobidan shakllantiriladi. Bu oʻz oʻzidan banklarning daromadlari tarkibida foizli daromadlari ulushini yuqori 
darajasini ta’minlash zarurligini anglatadi.

3. Mamlakatimiz tijorat banklari kapitali tarkibida subordinasiyalashgan qarz majburiyatlari va 
konsolidasiyalashgan shoʻ’ba korxonalariga qilingan qoʻyilmalarning mavjud emasligi xamda emission daromad 

ulushining juda past darajadaligi kuzatildi. Buning uchun tijorat banklari aksiyalari bozor bahosini oshirish 
hisobiga qoʻshimcha kapital hajmini oshirish zarur.

